
B E L E N ' E N 

Ixo...! ixo...! Aurtxua lo dago 
bere Amaren altzuan; 
ixo...! ara gotzonak ere 
ixilik bere inguruan. 

Maite-maiterik magalian 
Neskutzak Aurra lo dauka; 
begitzen dio... ¡zoramena! 
¡lotan Josu irriparreka! 
eta Miren'ek atsegiñez 
biotza taupa-taupaka 
moxu eman nai... eta bildur, 
Maitea itxartuko du ba. 

Begitzen die gotzonai, ta 
begiyaz poza dasate; 
gotzonak baita Miren'i 
irriparre dagiote; 
berriro Neskutz ta gotzonak 
Josu'ri begira daude, 
¡ai ze ederra!... berai begira 
iñola ere ezin ase. 

Urbiltzen zayo Joseba're 
geldika, ez itxartzeko; 
ixil-ixil maite goritan 
Aurrari begira dago; 
gogoan gozo atsegiñak 
¡ai! gañez egiten dio, 
ta belaunbiko erorten da 
Maite-maitea gurtzeko. 

